
Почитувана,


Во врска со Вашиот коментар оставен на  веб страницата на ЕНЕР по однос на Предлог на законот за изменување и дополнување на Законот за ревизија, според кој сметате дека Законот не ги опфаќа спецификите на ИТ ревизорите, и го отежнува нивното работење бидејки се дефинира нивно функционирање во состав на ревизорски друштва, укажуваме дека истиот не е доволно јасен и Ве известуваме за следното:


Со донесувањето на Законот за ревизија во 2010 година во националното законодавство во голем дел се транспонираа одредбите од Директивата на Европскиот парламент и на Советот на Европската Унија 32006L0043 за законска ревизија на годишните сметки и консолидираните сметки. Оваа Директива не врши дефинирање на видовите на ревизија, ниту пак  дефинирање на одредени услови (критериуми) кои треба да ги исполнат ревизорите кои ќе вршат одреден вид на ревизија. Истата ги дефинира условите за овластување на законските ревизори и ревизорските фирми, како и правилата во врска со законската ревизија на годишните и консолидираните сметки. Согласно Директива, законска ревизија можат да вршат само овластени ревизори или друштва за ревизија кои се стекнале со соодветното овластување. Во делот на стекнување на овластувањето на ревизорите, Законот за ревизија е потполно усогласен со Директивата. Имено, Законот уредува дека лицата кои сакаат да се стекнат со овластување за вршење на ревизија треба да исполнат одредени услови, да положат испит согласно Програма која содржи конкретни теми релевантни за областа на ревизијата и да имаат најмалку три години работно искуство во друштво за ревизија од областа на ревизијата од кои најмалку две години под надзор на овластен ревизор.Во моментов, предложените измени на Законот за ревизија се во насока на доусогласување на Законот со Директивата и тоа во делот на: 


- системот на контрола на квалитет на кој подлежат овластените ревизори,  друштвата за ревизија и овластените ревизори - трговци поединци;


- воведување на критериуми за лицата кои ја вршат контролата на квалитет;


- зголемување на одговорноста на ревизорите преку дефинирање на висината на осигурувањето од одговорност за штета што друштвото за ревизија или овластениот ревизор-трговец поединец може да ја предизвикаат на трети лица при вршењето на ревизијата, и


- детално уредување на дисциплинските мерки што ќе се изречат на овластените ревизори и друштвата за ревизија соодветни на сторените престапи.


Согласно горенаведеното, Предлог измените на Законот за ревизија се во насока на приближување на националното законодавство кон критериумите на европското законодавство во оваа област.

